MINUTI  


KAMRA TAD-DEPUTATI


IT-TNAX-IL PARLAMENT


KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA


LAQGĦA NRU. 3


It-Tlieta, 11 ta' Novembru, 2014.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fis-6:50p.m.  


L-Onor. Louis Grech, Deputat Prim Ministru u Ministru għall-Affarijiet Ewropej u Twettiq tal-Manifest Elettorali, ippreseda.


PREŻENTI

L-Onor. Chris Agius (Segretarju Palamentari għar-Riċerka, Innovazzjoni, Żgħażagħ u Sport); l-Onor. Tonio Fenech; l-Onor. Silvio Schembri; l-Onor. David Agius (sostitut); u l-Onor. Michael Falzon (Segretarju Parlamentari għall-Ippjanar u s-Simplifikazzjoni Amministrattiva) (Membru nominat mill-Prim Ministru), kienu preżenti. 


MINUTI

Il-Minuti tal-Laqgħa Nru. 2 li saret fit-28 ta’ Ottubru 2014, kienu konfermati.


RIŻOLUZZJONI DWAR TRASFERIMENT TA’ PROPRJETÀ (Ambaxxata Ċiniża, Pembroke) (Kont.)
 
Is-Segretarju Parlamentari għall-Ippjanar u s-Simplifikazzjoni Amministrattiva, l-Onor. Michael Falzon, qara ittra datata 6 ta’ Novembru mibgħuta lilu mingħand Cai Jinbiao,  l-Ambaxxatur Ċiniż għal Malta, dwar “The Land Deed for New Chinese Embassy”. 
 
L-Onor. Tonio Fenech qal li f’dak l-istadju ma setax jikkommetti ruħu imma kellu bżonn imur bl-ittra li kien għadu kif qara s-Segretarju Parlamentari fil-grupp parlamentari tiegħu biex jara jekk dak li kien qed jiġi suġġerit kienx aċċettabbli, u jiġi lura fil-laqgħa li jmiss.  

Iċ-Chairman informa lill-Kumitat li sub-artiklu 5 ta’ artiklu 3 ta’ Kapitlu 268 tal-Liġijiet ta’ Malta jgħid li l-Kumitat tal-Kontijiet dwar l-Uffiċċju Nazzjonali tal-Verifika għandu sa mhux aktar tard minn xahar minn meta tkun tressqet riżoluzzjoni, jirraporta lura lill-Kamra, u peress li din ir-riżoluzzjoni kienet iġġib id-data tat-13 ta’ Ottubru 2014, staqsa jekk kienx hemm qbil li l-Kumitat jestendi dan il-perjodu sakemm il-punti li tqajmu jiġu ċċarati.

Il-Kumitat qabel li jiġi estiż iż-żmien.  
Il-Kumitat qabel ukoll li ċ-Chairman kellu jirrapporta lill-plenarja fuq ir-rizoluzzjonijiet l-oħra li għaddew fil-laqgħa preċedenti.

Id-diskussjoni dwar din ir-riżoluzzjoni kienet interrotta u baqgħet aġġornata.  
 

RAPPORT ANNWALI U STQARRIJIET FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA LI TAGĦLAQ FIL-31 TA’ DIĊEMBRU 2013 U ESTIMI FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA 2015

Kopji tar-Rapport Annwali u tal-Estimi Finanzjarji kienu ġew ċirkolati lill-Membri tal-Kumitat.

Il-Kumitat stieden lis-Sur Anthony C. Mifsud, Awditur Ġenerali, lis-Sur Charles Deguara, Deputat Awditur Ġenerali, u lis-Sur Ian Rizzo, l-Accountant tal-Uffiċċju Nazzjonali tal-Verifika, jieħdu parti fil-Kumitat sabiex ikunu jistgħu jirrispondu għal xi mistoqsijiet jew osservazzjonijiet dwar ir-rapport u l-estimi.

Fuq suġġeriment tal-Onor. Tonio Fenech, il-Kumitat qabel li għas-sena d-dieħla, meta jerġgħu jitilgħu fuq l-aġenda l-estimi tal-Uffiċċju tal-Awditur Ġenerali, jiġi mistieden sabiex jibgħat rappreżentant tiegħu, il-Ministeru għall-Finanzi sabiex ikun jista’ jagħti l-veduti tiegħu dwar l-istess estimi.   

Ir-Rapport Annwali għas-sena 2013 u l-Estimi Finanzjarji għas-sena 2015, ġew approvati unanimament.


Il-Kumitat qabel ukoll li ċ-Chairman jippreżenta mozzjoni fil-Parlament fejn jirrikkmanda lill-Kamra sabiex tapprova dak li kien deċiż fil-Kumitat.


Fis-7:20p.m. il-Kumitat aġġorna. 

